
Imsielet
L-ittri tal-alfabett għandna ħabta nxebbhuhom mal-bnedmin. 
Il-ħ naqtgħulha rasha. Il-q bis-sieq. Il-b daharha ’l hemm u d-d 
daharha ’l hawn. L-e tal-widna, inkella nitfixkluha mal-i tat-tikka. 
U l-mistoqsija trid tispiċċa bil-misluta, mhux hekk? 

Teżi titlaq minn mistoqsija. Kultant tkun ċara u diretta, sentenza 
kollox. Drabi oħra tibda soda u ffukata, u tisfuma fi tliet tikek. 
Mistoqsija ġieli bilkemm tisma’ ħossha, imma tibqa’ tinkik bħal 
kelma titnikker fil-ponta ta’ lsienek. Spiss tkun mogħdija li tafha 
ma tafhiex, li għaddejt minnha imma nsejt fejn tieħdok. U mnalla, 
għax biex issib triqtek trid l-ewwel tintilef. Hemm tibda ssib.  

Mistoqsija ma tqumx waħedha. Tqum għax tisma’ u tiskot, tibni 
argument u tħottu, u tiddjaloga. Għalhekk teżi, qabelxejn, hi 
konverżazzjoni: bejn studenti u tuturi, bejn il-kitba u l-qari, bejn 
ix-xogħol li sar u li għad fadallu jsir.

L-artikli miġburin f ’din il-ħarġa twieldu minn dubju. Minn tweġiba 
tqabbdek l-għatx, mhux taqtagħhulek. Minn ħsieb idur ma’ kull 
riħ. Minn għaliex, żewġ sillabi li xogħolhom iriegħdu ċ-ċertezzi ħa 
jagħmlu l-wisa’ għall-ġdid. U forsi hemm qiegħed il-veru gost ta’ 
dawn il-kitbiet. Mhux tant fir-risposti li joffru, iżda fil-mistoqsijiet 
li qajmu u li għad iqajmu. Għax ir-riċerka mhix il-punt ċert f ’tarf 
is-sentenza, imma l-misluta, imdendla, li tistedinna nieqfu ħa 
nisimgħu sew. 

